
( эссе)

Мұғалім кім?..  Мұғалімді  өскелең ұрпаққа білім нәрімен сусындатып келе жатқан  маман иесі деп білеміз. Ал, жақсы мұғалім өзінің іздену жолында,  ең алдымен бала жүрегінің пернелерін дәл тауып, оны ойната білетін тамыршы болуы тиіс. Ағартушы, қазақ әдебиетінің ірі өкілі Жүсіпбек Аймауытов ұстаз қызметін «Ұстаз - шәкірттерге сабақ берумен, білім үйретумен шектелген маман иесі емес, ол шәкірттерінің алдағы өмірін көз алдына келтіріп, өз басынан кешірген тәжрибесіне сүйеніп, келешекте жазатайым аяғын шалыс басып, өмірден соққы жеп, өкінбеске күні бұрын сақтандыратын қорғаушысы, қамқоршысы», - деп биік баға берген. Бүгінгі өскелең ұрпақ өмір сүріп отырған уақыт өткен буын заманына мүлдем ұқсамайды. Өркениеттілікке құлаш сермеген бүгінгі таңда адамгершілігі мол, сапалы да салауатты ұрпақ тәрбиелеуде  ұстаздардың алатын орны ерекше.
   Жас ұрпаққа жаңаша білім беру жолында түбегейлі өзгерістер жүріп жатыр.  Жеке тұлға, яғни дарынды шығармашыл тұлға қалыптастыру білім мен тәрбие берудегі мемлекеттік істің ең маңыздысы. Өйткені бүгінгі сапалы білім мен саналы тәрбие алған ұрпақтарымыз ертеңгі Жаңа Қазақстанның бейбітшілігі мен тыныштығы.  Олар ертеңгі ел басқаратын, ғылымның сырын ашатын, қоңыр даланың ғарышқа самғайтын, кемені ақылдың нұрымен суарып, кітап жазатын елімнің ертеңгі қожалары емес пе?! Еліңнің ертеңін жасар азаматты тәрбиелеу, баулу сенің қолыңда тұрса, одан басқа қандай сый керек.  Сондықтан да мақсатты білім беру арқылы жүзеге асыруға тиісті нәтижелерге қол жеткізу үшін, біздің, яғни мұғалімдердің  педагогикалық ұстанымы мықты болу керек. Педагогиканың озық үлгілерін жаңашылдықпен дамытып, оқыту мен тәрбиелеудегі ең тиімді  тың жолдарды іздеп, жалықпай бала бойына білім нәрін құя отырып,  болашақты құрушыларды, адамзаттың сәулетті болашағын жасаушыларды тәрбиелеп отырғанымызды ұмытпауымыз керек. Көсемсөз шебері,  ақын М.Дулатов «Жалғыз сүйеніш, жалғыз үміт-оқуда...Надан жұрттың күні-қараң, келешегі-тұман» деген екен.  
Мен өзімнің педагогикалық еңбегімнің әр күнін, әр сағатын сапалы білім беруге, саналы тәрбиеге баулуды мақсат етіп қойдым. Оқытудың жаңаша технологиялық әдіс - тәсілдерін сабақта кең қолдану бүгінгі күннің талабы болып отыр. Дәстүрлі сабаққа қарағанда жаңа бағдарламамен оқытылатын білімнің айырмашылығы бала еркіндігі. Бала өз ойын, өз көзқарасын айтуға құқылы. Сабақты  оқу мақсаттарына негіздеп, сол бойынша нәтижеге бағытталған тиімді әдіс-тәсілдерді қолдана отырып, оқушы басқа керек емес нәрселерге өтіп кетпес үшін сабақты қызықты да тартымды өткізуге тырысамын.  Осы жерде бір айтарым, мұғалім  ұстаз да, актер да, кейде оқушыға досы да, кейде ең жанашыр қамқоршысы да боласың.
[bookmark: _GoBack] Білім мен тәрбие  қатар жүретіндіктен  бала тәрбиесіне үлкен мән берген жөн.  «Тәрбиесіз берілген білім – адамзаттың қас жауы»,- деген екен ғұлама ғалым Әл-Фараби. Тәрбиесі жақсы баланың білімге деген ізденімпаздығы да, қызығушылығы да арта түседі. Бала бойына ізгі қасиеттерді сіңіртіп баулу ,  үлкенге құрмет көрсетіп, кішіге қамқор болу, қайырымдылық, мейірімділік, рақымшыл болу, ата - ана қартайса оны бағып қағу-тәрбие негізі. Қазақ халқының қанына сіңген әдет - ғұрпы мен салт - дәстүрін өскелең ұрпақтың бойына сіңіру ұстаздар қауымы мен ата - ананың міндеті. Балалардың өз өмірінде көргенін қайталайтынын Абай былай деп көрсеткен: «Балаға көбіне үш алуан түрлі мінез жұғады. Біріншісі – ата-анадан, екіншісі – ұстазынан, үшіншісі – құрбы – құрдастарынан».  Сондықтан мен тәрбие арқылы баланың түрлі іс - әрекеттерін тиімді етіп, оның дамуына қажетті материалдарды іріктеп алып, айналадағы табиғи және әлеуметтік ортаға көзқарасын дамытамын. Білім мен тәрбие жұмыстарының сара жолдарын табу нәтижесінде баланың ой - өрісі кеңейеді,  эстетикалық сезімі мен талғамы артып, адамгершілік сапасы артады. Ата-анамен тығыз байланыс орнату да өз жемісін берері сөзсіз. Осы орайда қазақтың айтулы қоғам қайраткері Мұстафа Шоқайдың: «Ұлттық мәдениеттен жұрдай рухта тәрбиеленген ұрпақтан халқымыздың қажеті мен мүддесін жоқтайтын пайдалы азамат шықпайды» деген сөзін тілге тиек еткім келеді.
Ендеше, Жаңа Қазақстанның ертеңіне үлес қосатын тәуелсіз мемлекеттің саналы ұрпағы саналатын шәкірттерімнің ізгі сарайын біліммен сәулелендіріп, тәрбиенің нұрын сеуіп, білімнің биігінен көру-мен үшін үлкен бақыт.
